
				Гэта старонка была вычытаная

	

Прапаў чэлавек.





I.




Каля карчмы шум і гоман,

Зык мужчынскіх галасоў;

І здавалось, быццам Нёман

Змоўк, каб сьцяміць колькі слоў,
І каціўся гэтак плаўна,
Поўны, зьвілісты, як зьмей,
Агібаў узгоркі спраўна,
Потым зноў бег спакайней.

Помню я карчму старую,

Дзе бывала вечарком

Або ў ранічку сьвятую,

Ўсім сабраўшыся сялом,
Як рой пчол гулі мужчыны,
Гаманілі аб зямлі,
Разьбіралі ўсе навіны,
Ўсе інтэрэсы вялі.

І ніколі не маўчала

Гэто морэ—грамада;

Тут і радасьць мейсцэ знало,

Тут ўздыхала і беда.

